
FUQ IL-PASSI TA’ SAN ĠORĠ PRECA 

 

 

Għeżież, 

 

Inħossni konvint li f’Għawdex ma hawnx familja li mhix midjuna ma’ DUN ĠORĠ Preca!  Ftit 

huma dawk li ma xorbux mill-għajn tal-MUSEUM.  Ġenerazzjonijiet sħaħ jistgħu jgħidu li bit-

taħriġ li ħadu fl-Oqsma ta’ Dun Ġorġ irnexxilhom irabbu muskoli umani, Kristjani u soċjali.  

Għaddew mitt sena minn meta f’Għawdex twaqqfet l-ewwel fergħa femminili tal-Musuem. 

Imbagħad 25 sena wara bdew jiltaqgħu s-Soċji rġiel.   

 

Għalhekk, ħassejt li nkun ninterpreta s-sentimenti ta’ gratitudni li l-poplu Għawdxi għandu lejn 

dan it-TIENI MISSIER TAGĦNA fil-fidi fi Kristu, billi nwaqqfu monument tal-bronż lil dan il-

qaddis fiċ-ċentru ta’ gżiritna.   

 

Nixtieq li dan il-monument isir mhux biss turija ta’ apprezzament lejn Dun Ġorġ, imma wkoll 

bħala impenn tal-Knisja f’Għawdex, li għadha kif iċċelebrat il-150 sena mit-twaqqif tagħħa biex, 

fuq l-eżempju ta’ dan is-saċerdot, fil-ġejjieni tkompli xxandar il-Vanġelu ta’ Ġesù minn fuq il-

bjut. 

 

Kull familja jista’ jkollha sehem minn dan il-mafkar billi kulħadd jagħmel il-kontribut 

tiegħu/tagħha għall-ispejjeż involuti.  Għalhekk nappella lil kulħadd biex ikun jagħmel l-offerta 

ġeneruża tiegħu, anke bħala sinjal ta’ tisħib f’din il-viżjoni tal-Knisja f’Għawdex.  

 

Dan l-appell tiegħi jmur ukoll lil ħutna emigranti, li naf kemm minnhom jitkellmu b’sodisfazzjon 

dwar dak li kisbu fis-snin tal-formazzjoni fil-Museum. 

 

Hija xewqa tiegħi li kull min iserraħ għajnejh fuq dan il-mafkar, filwaqt li jagħmel talba għall-

vokazzjonijiet saċerotali, jiftakar li llum imiss lilna lkoll li nkomplu l-ħidma ta' Dun Ġorġ billi 

ngħaddu lil Ġesù lill-bniedem. 

 

Illum, Ħamis ix-Xirka, Festa tas-Saċerdozju Kattoliku, 24 ta’ Marzu 2016. 

 

 

 

 

 

 Mario Grech 

    Isqof ta’ Għawdex 

 


